18 JANUARIE 2009 

TWEEDE SONDAG NA EPIFANIE

liturgiese voorstel

	Leesroostertekste

Fokusteks: 

1 Samuel 3:1-10 (11-20)

Ander tekste: 
Psalm 139:1-6; 13-18; Johannes 1:43-51;                   
                   
1 Korintiërs 6:12-20


	Inleiding

Die verskyning van God (sy epifanie) lei tot ’n gehoorsame luister na Hom, tot geloof in Hom en toewyding aan Hom. Hy wat roep, wil ons tot ’n lewe van toewyding aan hom opwek (1 Sam 3). 1 Korintiërs 6 bevestig dat ons hele wese, liggaam en siel aan God behoort en as sy tempel op aarde sy voortskrydende epifanie moet sigbaar maak. Psalm 139 brei digterlik uit op hierdie intieme relasie tussen God en die gelowige in sy hele aardse bestaan. In Johannes 1 roep Filippus feestelik uit: “ons het Hom gekry . . . kom kyk”, waarop Christus beloof: “Julle sal nog groter dinge sien, julle sal die hemele oop sien . . .” 

Die liturgie moet aan hierdie roepende en belofteryke stem van God op hierdie Sondag uitdrukking gee.  



	God versamel ons voor Hom

Aanvangswoord

Here U sien dwarsdeur my, U ken my.

U omsluit my van alle kante, U neem my in besit.

Die wete oorweldig my, dit is te hoog vir my begrip  (Ps 139:1, 5, 6).

Seëngroet

Christus beloof aan hulle wat “kom kyk” en Hom vind: Julle sal nog groter dinge as dit sien . . . Julle sal die hemel oop sien (Joh 1:50b-51a).

Wet
Psalm 119:33-40
Doop en kindertyd

Versamel die kinders rondom die doopvont en vertel die twee verhale van die roeping van Samuel en van Filippus: albei is ’n roeping tot absolute gehoorsaamheid – al is dit hoe moeilik! Die doop is in wese

 die bevestiging in die amp van gehoorsame dissipels wat vir God leef en so ander se oë oopmaak vir God  se groter dinge!


	Diens van die tafel

Die nagmaal moet die gemeente help om die implikasies van die tekswoord in die preek te vergestalt. In aansluiting by 1 Korintiërs 6 kan die nagmaal ons daarin help om letterlik etende en drinkende met Christus een te word. Die eenwording met Christus by die nagmaal kan ook benut word as teenvoeter vir seksuele verwildering in ons tyd (sien 1 Kor 6:15 ev). As God se duurgekooptes behoort ons nie meer aan onsself nie –  ons is immers tempels van die Heilige Gees. 



	Diens van die Woord

Gebed om die opening van die Woord

Sluit aan by die roepingsgeskiedenis van Samuel: Die preek moet die gemeente help om werklik “God se stem” te hoor en dan as gehoorsames die lewe in te gaan.


	Uitsending

Verbintenis

Doen dit met woorde van Psalm 119:33 – 40.
Seën

Gebruik 1 Korintiërs 6:20.


	Musiek en sang

Lofsang: Lied 164/NSG 351 

By die doop:  Lied 292/NSG 317

As skuldbelydenis:  Lied 239/NSG 215


	By genadeverkondiging: Lied 245

Gebed om die opening van die Woord: Lied 253/NSG 370

Sang  na nagmaal: “Ons Vader”
By bevestiging van verbintenis: Lied 308

Antwoord op die seën: Lied 312 “Amen”


preekstudie – 1 SAMUEL 3:1-10 (11-20)

Teks

1 Samuel 3 staan tradisioneel bekend as die verhaal oor “die roeping van Samuel”. Hierdie hoofstuk handel egter oor meer as wat uit die titel blyk. Dit verleen gesag en legitimiteit aan Samuel as die enigste brenger van God se Woord gedurende die naderende periode van radikale verandering en transformasie in Israel. Verder bied dit die finale woord van oordeel oor Eli, asook die verwydering van die gesag van die priesterlike huis van Eli. Die hoofstuk begin met Samuel as seun wat besig is om daagliks by Eli te leer en eindig met Samuel, die profeet van God (3:20), wat Eli vervang as die persoon wat met gesag in Silo profeteer (3:21).

Die seun wat sou kon sien (3:1-3)

Vers 1: “Die seun” – Die Hebreeuse woord (na’ar) verwys na ’n jong manlike kind. Alhoewel dit na seuns van verskillende ouderdomme kan verwys (babas, Eks 2:6; ouer seuns, Gen 37:2), is die klem hier op Samuel se jeugdigheid.

“(G)edien” – Die Hebreeuse woord (sharat) dui op ’n hoër vlak van diens as wat verwag word van ’n slaaf. Die woord word gebruik om te verwys na iemand in ’n vertrouensposisie (Gen 39:4). Die woord verwys dikwels na diegene wat in die tempel of op gewyde plekke diens verrig het.   

“(I)n daardie tyd” – Dit verwys na die periode van die Rigters. Die laaste vers van die boek Rigters (21:25) som Israel se geskiedenis op: “(E)lkeen het gedoen wat reg is in sy eie oë.”

“Die woord van die Here” – Die Hebreeuse term wat vertaal word met “woord” (dabar) het ’n meer omvangryke betekenis as in Afrikaans. Dit kan verwys na ’n gesproke woord, of ’n aktiwiteit of gebeurtenis. “Die Woord van die Here” dui dus nie net op die oordra van God se doel en God se wil vir die wêreld nie, maar ook sy handelinge in die wêreld. Hierdie frase verwys na ’n boodskap van God wat deur ’n profeet aan mense oorgedra word. Alhoewel die frase dikwels na ’n mondelinge boodskap verwys, is die belang van die frase nie die feit dat dit ’n gesproke woord is nie. Die belang daarvan is eerder opgesluit in die inhoud van die boodskap en die gesag wat saam met die boodskap kom. ’n Profeet wat die woord van God ontvang en verkondig, is iemand wat God se wil akkuraat interpreteer en kommunikeer (bv Amos 1:1; Jer 1:2 ens).

“Openbarings” – hierdie woord kan verwys na die vermoë om iets fisiek met die oog te kan sien. “Openbaring” is hier ’n sinoniem vir “die woord van die Here”. Die narratief ontvou verder en verwys ook na Eli se swak sig. Ons moet onthou dat die verteller die storie baie subtiel vertel.   

Vers 3: “Lamp van God” – ’n Lig moes in die heiligdom van God brand van die aand tot die volgende môre (Lev 24:2-4).  

Hoofstuk 3:4-10 bevat die reaksie van die dienskneg nadat die Here Samuel geroep het. Samuel het geantwoord: “Hier is ek.” Die Hebreeuse woord (hinneni) beskryf op baie algemene Hebreeuse wyse “om op ’n opdrag te reageer”. Die woord hinneni beteken: “Ek het gehoor en ek luister na verdere instruksies.”

Die dubbele gebruik van ’n persoon se naam “Samuel! Samuel!” wat gevolg word deur die respons “hier is ek”, is ook ’n baie algemene manier om in die Ou Testament die interaksie te beskryf tussen God en iemand wat gewillig is om in gehoorsaamheid te reageer (Gen 22:11; 46:2. Eks 3:4).   

Vers 7: Samuel het nog nie die Here geken nie. Die begrip “ken” kan in Hebreeus verwys na kennis oor iets. Dit dan egter ook dui op ’n dieper onderskeiding, byvoorbeeld insig in die aard en karakter van God (Eks 14:4). Die Hebreeuse woord in die Ou Testament kommunikeer dikwels iets van ’n intieme verhouding. Die woord kan ook gebruik word om na seksuele intimiteit tussen ’n man en vrou te verwys (Gen 4:1). Die term word ook soms gebruik om die verbonds-verhouding tussen God en Israel te beskryf (Amos 3:2).

Die feit dat Samuel nie vir God geken het nie, verwys nie na die feit dat hy nie ’n verhouding met God wou hê nie (soos Eli se seuns wat ongehoorsaam aan God was). Die beteken eerder dat Samuel nog nie die Woord van die Here ontvang het wat later sou maak dat “nie een van sy woorde onvervul gelaat (sou wees) nie” (1 Sam 3:19-21).

Vers 9: “Praat, Here, u dienaar luister!” – Soos reeds aangedui, beteken die respons “hier is ek” (Heb hinneni), wat Samuel drie keer gesê het, dieselfde as hierdie antwoord aan God. Vroeër het Samuel egter gedink dat hy reageer op Eli wat hom roep. Eli verduidelik toe aan Samuel dat sy respons rekenskap moet gee van die feit dat dit inderdaad God is wat praat en wat hom roep. Sy respons moet dus duidelik laat blyk dat hy hom in gehoorsaamheid aan God onderwerp.  

Vers 10: “Die Here het gekom en gaan staan” – Hierdie frase beskryf Samuel se ontmoeting met God. Die narratief is egter baie kort en verskaf nie meer inligting oor die verskyning van God nie. Die verskyning van God (teofanie), word dikwels in die Ou Testament meer uitvoering beskryf (bv Hab 3; Jes 6; Eks 34). Die belangrikheid van God se verskyning is in hierdie geval egter nie die fisieke wyse waarop God aan Samuel verskyn het nie (alhoewel dit kon wees dat Hy fisiek aan hom verskyn het). Die belangrikheid van hierdie verskyning moet eerder in die konteks van die gedeelte verstaan word. Die verteller van die verhaal wys ’n duidelike kontras uit tussen die feit dat daar oor ’n lang tydperk min openbarings was en ook na die woord van God wat die profetiese era van Samuel ingelui het (vgl hoofstuk 3:1 met 3:21).  

Die “woord” wat Samuel van God ontvang het, vorm deel van die narratief en handel oor die einde van die huis van Eli en die instelling van ’n nuwe priesterlike lyn. Die boodskap wat aan Samuel toevertrou is, is ’n belangrike skakel in die oorgang van die periode tussen die rigters en die monargie. Die oorgang is ook later ’n belangrike skakel in die narratief waar Samuel se eie seuns ook nie in staat was om sy bediening voort te sit nie, net soos wat Eli se seuns nie in staat was om die bediening voort te sit nie (1 Sam 8:1-5). Hierdie dinamiek in die groter narratief bevestig die oorgang wat besig was om plaas te vind tussen die leierskap van die priesters soos Eli en die latere vorming van ’n monargie in Israel. Alles dui daarop dat Samuel die oorgangsfiguur in die groter narratief van die boek 1 Samuel is. Hy is die skakel tussen die laaste van die rigterstamme en die eerste van die profete wat saam met die konings van Israel sou werk.

Die narratief sluit af met kommentaar wat ’n opsomming bied van Samuel se rol as dié van iemand wat God se wil aan die mense bekendmaak (3:19-4:1). Samuel is die kind wat deur God “geleen is” en weer “terug geleen is” aan God. Hy kom na vore met ’n passie vir gehoorsame diens aan God. Dit is juis hierdie eienskap van Samuel wat hom in staat gestel het om God te sien en te hoor en die mense in ’n nuwe era van God se werk kon lei, terwyl ander leiers vanweë hul ongehoorsaamheid dit nie kon doen nie.

Konteks

Die boek 1 Samuel begin met drie narratiewe wat die teologiese rigting van die boek aandui: die geboorte en toewyding van Samuel (1 Sam 1:1-28), die agteruitgang van die huis van Eli (2:11-36) en Samuel se profetiese roeping (3:1-4:1). Hierdie narratiewe dui daarop dat die profeet Samuel ’n belangrike rol in die nuwe era van Israel se geskiedenis sal vertolk. Die lied van Hanna (2:1-10) is ’n poëtiese danklied wat in hierdie narratiewe geïnkorporeer word. Dit lê klem op die voortgaande werking van God in die veranderende arena van die geskiedenis.

Die inleidende narratiewe het verder ten doel om die aandag op Samuel te fokus en sy invloedryke posisie onder die stamme van Israel. Die narratief illustreer dus God se betrokkenheid by Israel van ’n periode van chaos aan die einde van die tydperk van die Rigters tot en met die oprigting van die troon van Dawid. Samuel word uit God se genade gebore (vgl 1 Sam 1:19) en God is voortdurend betrokke in Samuel se lewe, terwyl Hy Samuel gebruik om ’n belangrike rol te vervul in die verloop van Israel se doen en late. 

In 1 Samuel 1:27-28 is daar ’n woordspel wat moeilik in Afrikaans vertaalbaar is, maar dit is van groot waarde vir die verstaan van die verhaal. Die Hebreeuse woord word vertaal as “afgesmeek”, maar dit kan ook “gevra vir” beteken, wat daarop dui om “iets te leen”. Die twee Afrikaanse begrippe “gevra vir” en “afgesmeek” in hierdie verse, is afkomstig van dieselfde Hebreeuse woord wat in verskillende betekenisse aangewend word: Ek het “gevra vir/hom geleen” van God, nou sal ek hom “terug leen aan God”. In die Engelse vertalings word dit ook op verskillende maniere vertaal (“I asked/borrowed him from God, so now I will loan him back to God”).

Ander vertalings (soos die RSV, NEB) vertaal dit as: “I lend him” eerder as “I give him’’. “Toewy” kan ook ’n goeie vertaling wees. Dieselfde woord word ook gebruik om Samuel se naam te verduidelik (v 20). Samuel kan dus beskryf word as iemand “vir wie gevra is/wat geleen is” én iemand wat “toegewy” is.

Hierdie spel met die verskillende betekenisse van dieselfde Hebreeuse woord, vorm ’n belangrike teologiese argument in die narratief en help om die konteks beter te verstaan. Samuel is aan Hanna gegee asof hy vir ’n tyd lank aan haar geleen is. Haar daad van toewyding in die nakoming van haar eed aan God, is dus om aan God te gee wat sy vir ’n ruk lank “geleen” het. Natuurlik moet die prediker daarteen waak om hierdie gedagte nie te veel te romantiseer nie, maar daar moet nogtans kennis geneem word van die feit dat hierdie kind ’n geskenk van God was en dus in ’n posisie was om sy doel te bereik ter wille van die mense aan wie hy gegee is.

Die storie van Eli se korrupte seuns omkring die storie van Samuel wat in 1 Samuel 1 begin. Hoofstuk 1 eindig met Hanna wat haar belofte aan God nakom en wat haar jong seun in Silo aan Eli toevertrou, waar sy hom leen aan God (v 28). 1 Samuel 2 begin met die pragtige loflied van Hanna aan God (v 1-10), voordat dit in detail die sonde van Eli se twee seuns beskryf.

Nadat die leser kortliks oor Samuel, Hanna en Elkana ingelig is (1 Sam 2:18:26), lees ons van ’n man van God wat Eli besoek. Die uitdrukking “’n man van God”, is ’n titel wat in hierdie vroeë literatuur gebruik word om ’n profeet te beskryf. Dit is ’n term wat dikwels voorkom in die Deuteronomistiese geskiedenisboeke (Deutero-nomium – 2 Konings). Die Deuteronomis gebruik ’n frase wat ’n tipiese profetiese uitspraak is – “So sê die Here”. Hy verkondig die einde van die huis van Eli, omdat hulle hulle posisie misbruik en van die offers geneem het wat hulle nie toegekom het nie. In plaas van die korrupte seuns van Eli sal God ’n priester oprig wat getrou is.   

Preekvoorstel

Die verhaal van die roeping van Samuel is een wat die meeste kerkgangers van kleins af gehoor het, soos baie ander bekende verhale in die Ou Testament (Noag en die ark, Dawid en Goliat, Moses en die Israeliete wat deur die Rooi See trek). Die vraag wat ons moet vra is: Wat is ons veronderstel om uit hierdie verhaal te leer? Aangesien hierdie verhaal so bekend aan ons is, kan dit maklik gebeur dat ons belangrike inligting lees, sonder om regtig na die teks te luister.  

1 Samuel 3:2-10 word ook dikwels in preke gebruik as ’n eenvoudige storie van God se roeping en hoe dikwels mense nie God se roeping in hul lewe herken nie. Indien hierdie teks só in die prediking gebruik word, word die perikoop ’n veralgemening van God se roeping en die noodsaaklikheid van onderskeiding, om nie God se stem met menslike stemme te verwar nie.

Alhoewel so ’n lees van die teks op ’n legitieme element van die storie berus, ignoreer dit die feit dat God se roeping van Samuel – of ons roeping – nie in algemene omstandighede plaasvind nie. Hierdie perikoop is dus nie ’n narratief van Samuel se geestelike ontwaking nie. Dit is nie net nog ’n ervaring op die pad na geestelike volwassenheid nie. Samuel is deur God geroep in ’n tyd van geestelike leegheid, godsdienstige korrupsie, politieke gevaar en sosiale onrus. Die omstandighede word baie duidelik in die teks geskets: Die woord van God is skaars; die seuns van Eli is korrup; die Filistyne is ’n bedreiging vir Israel se voortbestaan; die druk om in die rigting van ’n monargie te beweeg is oorweldigend.

Indien die leser dink dat Samuel hom in ’n harde, onvergeeflike konteks bevind, is dit gou duidelik dat die boodskap wat Samuel moet bring ook ’n harde, onver-geeflike boodskap is. Ons vier dikwels sogenaamde “bergtop geestelike ervarings” as ’n doel op sigself, sonder om die omvang van die boodskap van dié God wat ons beleef ten volle te verstaan. Samuel word geroep om ’n harde boodskap van oordeel te lewer. Hierdie boodskap is nodig vir ’n hoopvolle nuwe begin vir Israel. Daar is geen tyd om op ’n kinderlike manier oor hierdie geestelike ervaring te sit en wonder nie. Die roeping van hierdie jongman is om ’n profetiese taak uit te voer. Die teks laat ons nie toe om te veel te wonder oor die teofanie as ’n ervaring op sigself nie. Die teks herinner aan die geestelike uitdagings en sosiale transformasie wat gepaard gaan met God se roeping. Ons word nie net geroep om God se stem te onderskei nie, maar ook om te luister na wat dit van ons vra. Ons word geroep om die kanaal te word vir God se profetiese roeping in ons tyd en konteks.  

1 Samuel 3:1-4:1a herinner aan God se konstante teenwoordigheid van die begin tot einde van die mens se geskiedenis. Hierdie is ’n verhaal wat meer van die einde vertel as van die begin. Die mense is moedeloos oor die korrupsie van Eli se seuns en die gebrekkige leierskap in ’n kritieke tyd. Die boodskap van hierdie verhaal is ’n om te vertel dat korrupte instellings en onderdrukkende praktyke nie vir altyd hoef te duur nie. God verset Hom hierteen. In die harde woorde van oordeel wat Samuel aan Eli moet oordra, is die hoopvolle verklaring dat God nie booshede en verkeerdhede sal verduur nie. Ons kan hierdie boodskap reeds antisipeer in die doksologiese terme van Hanna se loflied (1 Sam 2:1-10). Hierdie woorde kry nou betekenis in die historiese realiteit van God se aankondiging oor die huis van Eli.  

Eli se kalm en getroue aanvaarding van hierdie harde woorde is op sigself ’n model van geloof in moeilike omstandighede. Eli is nie die sentrale oorsaak van die korrupsie nie, maar hy sal ook ’n prys betaal in God se oordeel oor sy seuns. Ons kry begrip van die pyn van Eli wanneer ons verstaan dat dit daaroor gaan om God se woorde in moeilike tye van sosiale transformasie en in geestelik uitdagende tye te aanvaar. Dit roep ons op om te vertrou dat dit wat God doen, goed is.

1 Samuel 3 is egter ook ’n verhaal van ’n nuwe begin. Om net stil te staan by die oordeel oor Eli se huis, is om God se inisiatief om nuwe profetiese leierskap op te rig, mis te kyk. Walter Brueggeman vat dit mooi saam: “There is a chance for newness, and that chance is rooted in Hannah’s piety, in Israel’s daring doxology, in Eli’s yielding, in Samuel’s availability, in God’s resolve to do a new thing.”
God se nuwe begin is nie bloot om ’n jong man se religieuse sensitiwiteit te toets nie. Die hoofstuk begin met die afwesigheid van die woord van God en eindig met die proklamasie van God se woord deur Samuel. Die verhaal begin met korrupte en gediskrediteerde godsdienstige leiers en eindig met nuwe dinamiese leierskap wat regdeur Israel sigbaar is. Ons word dus hier voorberei op die nuwe begin, te midde van die moeilike dae van sosiale verwarring in Israel. Daar is ook ’n nuwe begin: God se inisiatief vir nuwe moontlikhede ten spyte van mislukking en die afbreek van ou patrone. Die boodskap dui die beweging aan wat God begin het met Samuel, vanaf boodskapper van God se woord om ’n oordeel oor Eli uit te spreek, tot by die profeet wat God se wil in die hele Israel bekend maak. Diegene wat die teks lees en hieroor preek, moet die verband insien tussen die verkondiging van die einde vir sommige en God se voorsiening in terme van leierskap. Dít is wat God se nuwe begin moontlik maak.  

Die verhaal van die roeping van Samuel herinner ook daaraan dat Goddelike woorde dikwels oorgedra word met ’n mens as tussenganger. In ons daaglikse strewe om God se wil te kan onderskei, leer ons uit hierdie verhaal die belangrikheid van die behoefte aan die gemeenskap van gelowiges. Eers Samuel, daarna Eli en uiteindelik die hele Israel, het iemand anders as tussenganger nodig om God se Woord te hoor en te verstaan.

Dit mag wees dat ander mense, soos in Eli se geval, eers die Goddelike stem moet onderskei sodat iemand anders kan verstaan dat dit inderdaad God is. Die teks roep ons dus op om met wysheid die wil van God te onderskei wanneer ons na ander mense luister wat ons kan help om God se wil te verstaan. Ons sien ook by Eli dat die harde woorde van kritiek en veroordeling van sekere praktyke, inderdaad die woorde van God se oordeel kan wees. Die persoon wat hierdie woorde oordra mag dalk in ons oë ’n “onbelangrike” persoon wees. Ons word deur hierdie teks uitgedaag om God se woorde te herken. Dit is duidelik dat hierdie woorde ons soms voor ongemaklike keuses te staan kan bring.

1 Samuel 3 leer ons dat God mense gebruik om sy wil bekend te maak. Die teks herinner ons daaraan dat ons moet onderskei tussen God se woorde en die woorde van mense. God se woorde het in die eerste plek na Samuel gekom, maar Samuel moes hierdie woorde gaan oordra aan die volk Israel. Dit is die hoeksteen waarop ons verstaan van die prediking in die kerk berus. Die woorde wat ons verkondig berus op die geloofsonderskeiding van God se woord, maar dit is nooit identies aan God se Woord nie. ’n Gepaste respons van enige prediker van die Woord is dus nederigheid en ’n besef van afhanklikheid van God. Samevattend kan gesê word dat die teks ons herinner aan die noodsaaklikheid van ’n tussenganger om die geloofsgemeenskap se oë oop te maak, sodat hulle die gawe van die Woord van God kan aanvaar, dit in hulle konteks verstaan en in hulle eie woorde kommunikeer. 

